
Kalaallit Nunaanni aatsitassarsiorfinnut aatsitassanullu nuna tamakkerlugu 
malittarisassaqartitsinissamik Naalakkersuisut inatsisissamik siunnersuuteqarnissaannut 
peqqussuteqarnissamut Inatsisartut aalajangiiffigisassaattut siunnersuut 

(Inatsisartunut ilaasortaq Juno Berthelsen, Naleraq) 

Inatsisartunut ilaasortaq Juno Berthelsen qujanaq siunnersuummut. 

Siumumiit tunngaviatigut isumaqatigaarput aatsitassarsiornermi isumannaallisaanermut, avatangiisinut 
aammalu sulisunut atugassarititaasunut piumasaqaatit ersarinnerusut pisariaqartinneqartut. 

Aatsitassarsiornermi ineriartortitsineq Siumumiit tapersersorparput. Nunatta pisuussutai 
atorluarneqassapput, suliffissanik pilersitsissapput aammalu Kalaallit Nunaata aningaasaqarneranik 
nukittorsaasuussallutik. Kisianni ineriartortitsineq akisussaassuseqartumik ingerlanneqassaaq. 

Siumumiit isumaqarpugut sulisunut isumannaallisaaneq salliutinneqartariaqartoq. Aatsitassarsiorneq 
inuussutissarsiutaavoq immikkut ulorianarsinnaasoq, taamaattumillu suliffeqarfinni taamaattuni 
sulinermi atugassarititaasut, teknikkikkut piumasaqaatit aammalu sillimaniarnermut malittarisassat 
ersarissuullutillu patajaatsuusariaqarput. 

Peqatigisaanik pingaaruteqarpoq avatangiisit illersorneqarnissaat aammalu ingerlatsinerit nunani 
tamalaani pitsaasunik periutsinik aallaaveqarnissaat. Taamaattumik siunnersuuteqartup tikkuagai, 
soorlu Canada-mi, Norge-mi USA-milu misilittakkat maluginiagassaapput. 

Kisianni Siumumiit aamma isumaqarpugut pingaaruteqartoq inatsimmik nutaamik suliaqalinnginnermi 
qulaajarneqassasoq ullumikkut aatsitassanut inatsimmi, akuersissuteqartarnermi atugassarititaasuni 
aammalu nakkutilliinermi aaqqissuussani malittarisassat suut atuutereersut, aammalu suut 
amigaataanersut. 

Siumup politikkerivaa Kalaallit Nunaanni aatsitassarsiornermi ingerlatsineq akisussaassuseqartumik 
ingerlanneqassasoq. Pisuussutitta atorluarneqarnerat suliffissanik pilersitsissaaq, kisianni aamma 
sulisut, avatangiisit aammalu najukkani inuiaqatigiit illersorneqassapput. 

Taamaattumik siunnersuutip siunertaa pitsaasutut isigaarput. Siumumiit naatsorsuutigaarput 
Naalakkersuisut nalilersussagaat malittarisassat atuuttut qanoq annertutigisumik pisariaqartitanik 
naammassinninnersut aammalu pisariaqartillugu malittarisassanik erseqqinnerusunik 
saqqummiussissasut. Naaperiaaneralli allannguutissatut siunnersuuteqarlutik pitsaasutut isagaarput, 
taamatut nassuiaasiortoqarnissaanik piffissaliineq soorluuna siunnersuut pitsaanerilersiinnaraa. 

Pingaarnersaavorli aatsitassarsiornermi ingerlatsinerit tamarmik isumannaatsumik, avatangiisinik 
mianerinnittumik aammalu inuiaqatigiinnut iluaqutaasumik ingerlanneqarnissaat. 

Taamatut oqaaseqarluta siunnersuut Inuussutissarsiornermut Aatsitassanullu ataatsimiititaliamut 
ingerlateqqipparput. 

 

Lars Poulsen, Siumut 


